
Osservazioni sul demos pantodapos nella Repubblica di Platone 

1. Plat., resp. VI 493 a-d 

 

Ἕκαστος τῶν µισθαρνούντων ἰδιωτῶν, οὓς δὴ οὗτοι σοφιστὰς καλοῦσι καὶ ἀντιτέχνους 

ἡγοῦνται, µὴ ἄλλα παιδεύειν ἢ ταῦτα τὰ τῶν πολλῶν δόγµατα, ἃ δοξάζουσιν ὅταν 

ἁθροισθῶσιν, καὶ σοφίαν ταύτην καλεῖν· οἷόνπερ ἂν εἰ θρέµµατος µεγάλου καὶ ἰσχυροῦ 

τρεφοµένου τὰς ὀργάς τις καὶ [b] ἐπιθυµίας κατεµάνθανεν, ὅπῃ τε προσελθεῖν χρὴ καὶ 

ὅπῃ ἅψασθαι αὐτοῦ, καὶ ὁπότε χαλεπώτατον ἢ πρᾳότατον καὶ ἐκ τίνων γίγνεται, καὶ 

φωνὰς δὴ ἐφ' οἷς ἑκάστας εἴωθεν φθέγγεσθαι, καὶ οἵας αὖ ἄλλου φθεγγοµένου ἡµεροῦταί 

τε καὶ ἀγριαίνει, καταµαθὼν δὲ ταῦτα πάντα συνουσίᾳ τε καὶ χρόνου τριβῇ σοφίαν τε 

καλέσειεν καὶ ὡς τέχνην συστησάµενος ἐπὶ διδασκαλίαν τρέποιτο, µηδὲν εἰδὼς τῇ 

ἀληθείᾳ τούτων τῶν δογµάτων τε καὶ ἐπιθυµιῶν ὅτι καλὸν ἢ αἰσχρὸν [c] ἢ ἀγαθὸν ἢ 

κακὸν ἢ δίκαιον ἢ ἄδικον, ὀνοµάζοι δὲ πάντα ταῦτα ἐπὶ ταῖς τοῦ µεγάλου ζῴου δόξαις, οἷς 

µὲν χαίροι ἐκεῖνο ἀγαθὰ καλῶν, οἷς δὲ ἄχθοιτο κακά, ἄλλον δὲ µηδένα ἔχοι λόγον περὶ 

αὐτῶν, ἀλλὰ τἀναγκαῖα δίκαια καλοῖ καὶ καλά, τὴν δὲ τοῦ ἀναγκαίου καὶ ἀγαθοῦ φύσιν, 

ὅσον διαφέρει τῷ ὄντι, µήτε ἑωρακὼς εἴη µήτε ἄλλῳ δυνατὸς δεῖξαι. τοιοῦτος δὴ ὢν πρὸς 

Διὸς οὐκ ἄτοπος ἄν σοι δοκεῖ εἶναι παιδευτής; 

Ἔµοιγ', ἔφη. 

Ἦ οὖν τι τούτου δοκεῖ διαφέρειν ὁ τὴν τῶν πολλῶν καὶ [d] παντοδαπῶν συνιόντων 

ὀργὴν καὶ ἡδονὰς κατανενοηκέναι σοφίαν ἡγούµενος, εἴτ' ἐν γραφικῇ εἴτ' ἐν µουσικῇ εἴτε 

δὴ ἐν πολιτικῇ; ὅτι µὲν γὰρ ἄν τις τούτοις ὁµιλῇ ἐπιδεικνύµενος, ἢ ποίησιν ἤ τινα ἄλλην 

δηµιουργίαν ἢ πόλει διακονίαν, κυρίους αὑτοῦ ποιῶν τοὺς πολλούς, πέρα τῶν ἀναγκαίων, 

ἡ Διοµηδεία λεγοµένη ἀνάγκη ποιεῖν αὐτῷ ταῦτα ἃ ἂν οὗτοι ἐπαινῶσιν·  

2. Plat., resp.  VIII 552 c  

 

 Οὕτως, ἔφη· ἐδόκει, ἦν δὲ οὐδὲν ἄλλο ἢ ἀναλωτής. 

Βούλει οὖν, ἦν δ' ἐγώ, φῶµεν αὐτόν, ὡς ἐν κηρίῳ κηφὴν ἐγγίγνεται, σµήνους νόσηµα, 

οὕτω καὶ τὸν τοιοῦτον ἐν οἰκίᾳ κηφῆνα ἐγγίγνεσθαι, νόσηµα πόλεως; 

Πάνυ µὲν οὖν, ἔφη, ὦ Σώκρατες. 

Οὐκοῦν, ὦ Ἀδείµαντε, τοὺς µὲν πτηνοὺς κηφῆνας πάντας ἀκέντρους ὁ θεὸς πεποίηκεν, 

τοὺς δὲ πεζοὺς τούτους ἐνίους µὲν αὐτῶν ἀκέντρους, ἐνίους δὲ δεινὰ κέντρα ἔχοντας; καὶ 

ἐκ µὲν τῶν ἀκέντρων πτωχοὶ πρὸς τὸ γῆρας τελευτῶσιν, ἐκ δὲ [d] τῶν κεκεντρωµένων 

πάντες ὅσοι κέκληνται κακοῦργοι; 

 

3.  Plat., resp. VI 499e-500d 

 

Τοῖς δὲ πολλοῖς, ἦν δ' ἐγώ, ὅτι οὐκ αὖ δοκεῖ, ἐρεῖς; 

Ἴσως, ἔφη. 

Ὦ µακάριε, ἦν δ' ἐγώ, µὴ πάνυ οὕτω τῶν πολλῶν κατηγόρει. 

[e] ἀλλοίαν τοι δόξαν ἕξουσιν, ἐὰν αὐτοῖς µὴ φιλονικῶν ἀλλὰ παραµυθούµενος καὶ 

ἀπολυόµενος τὴν τῆς φιλοµαθείας διαβολὴν ἐνδεικνύῃ οὓς λέγεις τοὺς φιλοσόφους, καὶ 

διορίζῃ [a] ὥσπερ ἄρτι τήν τε φύσιν αὐτῶν καὶ τὴν ἐπιτήδευσιν, ἵνα µὴ ἡγῶνταί σε λέγειν 

οὓς αὐτοὶ οἴονται. [ἢ καὶ ἐὰν οὕτω θεῶνται, ἀλλοίαν τοι φήσεις αὐτοὺς δόξαν λήψεσθαι 

καὶ ἄλλα ἀποκρινεῖσθαι.] ἢ οἴει τινὰ χαλεπαίνειν τῷ µὴ χαλεπῷ ἢ φθονεῖν τῷ µὴ φθονερῷ 

ἄφθονόν τε καὶ πρᾷον ὄντα; ἐγὼ µὲν γάρ σε προφθάσας λέγω ὅτι ἐν ὀλίγοις τισὶν 

ἡγοῦµαι, ἀλλ' οὐκ ἐν τῷ πλήθει, χαλεπὴν οὕτω φύσιν γίγνεσθαι. 

 
 

 


